
Përgatitjet për vitin shkollor 2026-2027, ministrja 
Kumbaro takime me strukturat drejtuese të arsimi

Në prag të vitit të ri shkollor, Ministrja e Arsimit, Mirela Kumbaro, zhvilloi takime me 
drejtuesit e institucioneve të sistemit arsimor parauniversitar, për koordinimin e 
punës dhe marrjen e masave për nisjen e mbarë të procesit mësimor në të gjithë 
vendin. Në fokus të punës së Ministrisë së Arsimit është përgatitja e institucioneve 
dhe infrastrukturës, si dhe krijimi i një mjedisi të sigurt e miqësor për nxënësit. 
Gjithashtu, prioritet është zbatimi i kurrikulave të reja për klasat I, VI dhe X, si dhe 
shpërndarja e teksteve të reja dhe falas për klasat I–V. Ministria e Arsimit dhe 
institucionet arsimore po punojnë për një organizim të unifikuar dhe koordinim të 
plotë, me synim nisjen sa më të mbarë të vitit të ri shkollor.

Udhëzimi për vitin e ri shkollor 2026–2027; 
Cilësi, siguri, gjithëpërfshirje

Është miratuar udhëzimi i përbashkët i Ministrisë së Arsimit dhe Ministrisë së 
Ekonomisë dhe Inovacionit për vitin e ri shkollor 2026–2027, i cili përcakton prioritetet 
dhe masat që do të zbatohen në institucionet arsimore gjatë këtij viti. Në fokus janë 
krijimi i ambientit miqësor dhe të sigurt, intensifikimi i komunikimit 
mësues-nxënës-prindër, ndalimi i përdorimit të telefonit në shkollë, etj. Udhëzimi 
parashikon gjithashtu shtrirjen dhe forcimin e programit “Pas Shkolle”, rritjen e 
përdorimit të SMIP, zhvillimin profesional të mësuesve, nxitjen e aktiviteteve olimpike 
e konkurruese, edukimin për ushqyerje të shëndetshme dhe zbatimin e qasjes STEM. 
Udhëzimi synon të krijojë një shkollë më miqësore që në ditën e parë, më të sigurt, 
gjithëpërfshirëse dhe të orientuar drejt performancës dhe digjitalizimit.

Programi “Pas Shkolle” shtrihet në mbi 400 
institucione arsimore

Në vitin e ri shkollor 2026–2027, programi “Pas Shkolle” do të shtrihet në 408 
institucione arsimore 9-vjeçare dhe të mesme në të gjithë vendin. Programi, i 
përgatitur nga Ministria e Arsimit, synon të rrisë kohën e qëndrimit të nxënësve 
në mjediset e shkollës përmes aktiviteteve edukative, argëtuese dhe krijuese. 
Nxënësit do të kenë mundësi të angazhohen në për detyrat e shtëpisë, vizatim, 
sport, muzikë, teatër, zeje dhe punime kreative, duke zhvilluar aftësitë dhe 
talentet e tyre përtej orarit të rregullt mësimor. “Pas Shkolle” synon gjithashtu 
të forcojë socializimin dhe bashkëpunimin mes nxënësve, të krijojë një lidhje më 
të ngushtë të tyre me shkollën dhe bashkëmoshatarët, si dhe të ofrojë 
alternativa të dobishme dhe të shëndetshme ndaj përdorimit të tepruar të 
teknologjisë.

42 shkolla dhe terrene sportive në vitin e ri shkollor

42 shkolla të reja dhe terrene sportive do të jenë gati për nxënësit në vitin e ri shkollor 
2026–2027, duke ofruar ambiente bashkëkohore dhe kushte më të mira për 
zhvillimin e procesit mësimor. Ministria e Arsimit, në bashkëpunim me bashkitë, ka 
vijuar investimet për ndërtimin, rikonstruksionin dhe rehabilitimin e institucioneve 
arsimore, me synim krijimin e mjediseve moderne dhe funksionale për nxënësit dhe 
mësuesit.  Paralelisht, në të gjithë vendin, nga veriu në jug, shkollat po përgatiten për 
nisjen e vitit të ri shkollor. Në fokus janë lyerja dhe përmirësimi i ambienteve, 
dezinfektimi, pastrimi dhe sistemimi i territoreve të shkollave, si dhe ndërhyrjet e 
nevojshme për mirëmbajtjen dhe funksionalitetin e tyre.

Ministrja Kumbaro vizitë në institucionet arsimore të 
Himarës

Ministrja e Arsimit, Mirela Kumbaro, ka inspektuar nga afër ecurinë e punimeve për 
rikonstruksionin e plotë të shkollës 9-vjeçare dhe kopshtit “Pano Nikolla Meniko” në 
Himarë. Punimet në këtë institucion arsimor janë drejt përfundimit, duke ofruar 
ambiente tërësisht të rikonstruktuara, bashkëkohore për zhvillimin e procesit 
mësimor në vitin e ri shkollor. Gjatë vizitës, ministrja Kumbaro theksoi rëndësinë e 
bashkëpunimit me pushtetin vendor për përmirësimin e infrastrukturës arsimore në 
të gjithë vendin. Investimi në shkollë dhe kopsht do t’u shërbejë në total më shumë 
se 150 fëmijëve, nxënësve, mësuesve dhe edukatorëve të qytetit të Himarës.

